
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Ногоон дугтуйтай бичиг буюу энэ туужийн эх

	«Ленинград» гэсэн шуудангийн тамга бүхий том ногоон дугтуйг шуудан зөөгч надад авчирч өглөө. Дугтуйг задлахад гаргацтай бадируун үсгээр бичсэн захиа, машиндмал арван гурван хуудсыг нямбайлан үдэж хийсэн дэвтэр гарав. «Нигер нэгэн нохойн амьдралын түүх» гэсэн гарчиг тавьжээ.

Автоматаар үүсгэсэн тайлбар]

	 

	Уг захидалд:

	 

	«Хүндэт нөхөр Борис Степанович аа!

	 

	Энд бичсэн зүйлийг танд ярих сан гэж би эртнээс хүссэн юм. Таны адил би нохой, морь мэт янз бүрийн амьтанд дуртай хүн. Шувуудад ч бас дуртай. Гэвч нохойд илүү дуртай. Эдгээр амьтны нэг — миний хүүхэд цагийн дотно нөхрийн тухай би бичсэн юм шүү.

	Би зохиолч биш, зохиолч болох ч гээгүй. Гэхдээ нохойны сэтгэл, ухааныг бичсэн өгүүллэг хэрэггүй зүйл биш гэдгийг би мэдэж байна. Тийм зохиол хүнд хамгийн сайхан сэтгэл төрүүлэх чадалтай билээ.

	Нохой бол хүний хамгийн итгэлт, үнэнч нөхөр нь байдаг учир түүнийг гагцхүү зөв сургах нь чухал юм. Харин манай хүүхдүүд, ялангуяа эрэгтэй хүүхдүүд ядмаг дорой, хайрлаж хамгаалагч үгүй амьтдад ширүүн хандах нь олонтоо үзэгдэнэ. Хүний нөхөр — нохойг хүүхдүүд хайрлахгүй ч гэсэн тэдэнд шударгаар хандаж, өрөвдөж, өөрсдийнхөө буруу хэрэг хийж байгааг ойлгодог байвал зохино...»

	Миний энэ дуртгал хаана ч хэвлэгдэж байгаагүй, дахин бичих ч үгүй, тэгэхлээр миний бичсэнээс сонирхолтой, хэрэгтэй гэж үзсэн зүйлээ (энэ бүгд цөм үнэн юм шүү) зохиол бүтээлдээ ашиглахгүй юу гэж танд өгч байгаа юм шүү.

	 

	Таныг хүндэтгэн ёсолсон М. Ремезова 

	 

	гэжээ.

	Гэвч би бичсэнээр нь болсонгүй.

	Нигерийн түүхтэй танилцмагц, миний үл таних эмэгтэй, хүүхэд байхдаа тоглодог байсан дөрвөн хөлт нөхрөө хэрхэн хайрладаг байсан шиг би ч бас түүнийг хайрлаж, тэгээд ч бүх хүүхдүүд Нигерийн тухай мэддэг болоосой гэж хүссэн билээ

	Жижигхэн тууж маань ингэж л эхэлсэн юм даа.


Нигер, манай нохой болсон түүх

	Энэ бол аль эрт болсон хэрэг юм. Би тэр үед жаахан охин байсан, манайх Сибирьд, Иртыш мөрний эрэгт орших нэгэн жижиг хотхонд суудаг байлаа. Манай хотыг хүрсэн төмөр зам байгаагүй болохоор тэнд очихын тулд олон мод (одоогийнхоор олон километр) газар өвөл бол мориор, зунд нь усан онгоцоор явдаг байв.

	Нутаг маань бөглүү буйд газар бөгөөд өвлийн хахир хүйтэн, жавартай шөнө Иртышийн нөгөө эрэгт чононууд олонтоо улилддаг байж билээ.

	Нэг удаа хотод өлсгөлөн чоно гүйж иржээ. Түүнийг барьж цэргийн хуарангийн хашаанд уясан аж.

	Тэр чоныг бүдүүн төмөр гинжээр уяж, түүнд өгөх идэх юм байгаагүй болохоор золбин нохойн махаар тэжээдэг байжээ.

	Энэ үеэр саяхан гөлөглөсөн хоточ жингэр тэнд гүйж иржээ. Хатуу сэтгэлт хүмүүс тэр жингэрийн гөлөгнүүдийг мөн л чононд идүүлэхээр авчирчээ.

Автоматаар үүсгэсэн тайлбар]

	 

	Манай айлын тогооч авгайн хүүхдийн загалмай зүүлгэсэн эцэг болох танил нэгэн цэрэг миний аавын амьтдад дуртайг мэддэг учир өхөөрийг нь хүргэсэн нэг гөлгийг манай эх эцэгт бэлэг болгон авчирчээ. Энэ гөлөг нь Нигер байсан юм.

	Энэ түүхийг надад ээж минь ярьж өгсөн юм. Харин би Нигерийг чийрэг, том сайхан биетэй, хүч чадалтай нохой болсон үеэс нь мэдэх болсон юм.

Автоматаар үүсгэсэн тайлбар]

	 

	Нигер нь гадаад байдлаараа гэвэл гялалзсан торго мэт хар зүстэй, нүд чихнийхээ хавиар хүрэн толботой эрлийз нохой байв. Долгиолсон хар үсээр нь түүнийг Нигер гэж нэрлэсэн юм. Тэр, нэрээ сайн тогтоож, дуудах болгонд уриалгахан гэгч нь гүйж ирдэг байлаа.

Автоматаар үүсгэсэн тайлбар]

	 

	Түүнд бас өөр нэр байсан юм. Манай нэг танил ярихдаа «Хархан» гэдэг ургамал байдаг, түүнийг францаар "нигель" гэдэг юм гээд манай нохойг "хархан" эсвэл "Нигель" гэж дууддаг сан. Гэвч бид түүнийг Нигер гэж дууддаг байв. Энэ нэр дуудахад уянгалаг мөртөө аавын минь хэлсэнчлэн нохой уураа хүрэхээр "арр..." гэж сүртэй архирдгийг санагдуулдаг байсан нь бидэнд илүү таалагдаж байлаа. Нохой "р" үсэг бүхий нэрд дуртай байдаг юм гэж аав маань ярьдаг сан. Миний ой тойнд бидний хайрт нохой Нигер хэвээрээ үлдсэн билээ.

	
Нигер хэрхэн шуудан зөөдөг байсан тухай

	Нигерийг манай хотынхон их багагүй цөм мэддэг байлаа. Тэр бол том биетэй, үзэмжтэй сайхан, гайхаш төрүүлэм ухаалаг байсан юм.

	Ээж маань түүнийг өдөр болгон арван хоёр цаг болмогц аавын ажлын газар очиж, үдийн цайнд нь дуудаж сургасан юм. Аавын ажлын газар хоёр гудамжны цаана байсан. Нигер яаралгүйхэн явсаар контор хүрч голдуу аавын суудаг цонхны ойр очиж чангаар хуцдаг байлаа. 

	Аав хийж байсан ажлаа орхиж:

	— Цайгаа уу гэж дуудаж байна. Явахаас даа... гэж инээмсэглэн хэлдэг байлаа.

	Манай ээж, аав олон төрлийн сонин сэтгүүл захиалж уншдаг байв. Шуудангийн салбар нэлээд хол байсан учир өөрсдөө ч тийшээ явалгүй, бас шуудан зөөгчид ч төвөг учруулахгүйн тулд Нигерийг явуулдаг болсон юм.

	Тэр үед тийм бөглүү буйд газар шуудан долоо хоногт нэг л удаа ирдэг байлаа. Ээж маань цүнх оёж, түүнийгээ Нигерийн нуруунд уялаа. Эхний удаад энэ цүнхийг зүүлгээд, аав Нигерийг дагуулан явлаа. Шуудангийн газар очоод аав шуудангийн түшмэлтэй Нигерийг танилцуулжээ. Тэр үеэс хойш манай дөрвөн хөлт шуудан зөөгч маань долоо хоногт нэг удаа цүнхээ зүүж шуудан авчрахаар очдог болсон юм гэж аав хожим нь хошигнон ярьдаг сан. Нигер нуруундаа цүнх уяхтай зэрэг л сонин сэтгүүл авчрах хэрэгтэй болсныг мэддэг байлаа.

Автоматаар үүсгэсэн тайлбар]

	 

	Нэгэн удаа ийм зугаатай явдал болсон юм. Яагаад ч юм бэ, хэвлэл ирсэнгүй, шуудан саатсан юм байх даа (Тэр үед шууданг мориор зөөдөг байсан), юу ч гэсэн шуудангийн ажилтан, Нигерт хэвлэл өгч чадсангүй. Нохойд энэ бүхний учрыг тайлбарлахад төвөгтэй байсан учир хүзүүг нь нөхөрсгөөр алгадан:

	— Найз минь, гэртээ харьж үз, өнөөдөр чамд өгөх юу ч алга... гэж хэлжээ.

	Манай нохой өөрийгөө эрхлүүлэхэд дургүйцсэнгүй, сүүлээ найрсгаар хөдөлгөсөн боловч, гэр лүүгээ явсангүй, харин буланд томоотой гэгч нь суугаад, хүлээж гарчээ. Удаан хүлээсний эцэст, өөрийнхөө байгааг мэдэгдэхийн тулд хуцаж эхэлжээ. Сонин сэтгүүл ирээгүй, гэртээ харьчхаад сүүлд дахин ир гэж түүнд яаж ч тайлбарлаад бүтсэнгүй, тэр байрнаасаа ч хөдөлсөнгүй, харин нэг хүн мэргэн санал гаргах хүртэл хуцсаар л байжээ.

	Тэр хүн нохойны цүнхэнд хуудас цаас хийх санал гаргажээ.

	Сонин сэтгүүл ирсэнгүй, маргааш ирнэ байх гэж бичихгүй бол эзэн нь Нигерийн яагаад хоосон буцаж ирснийг нь мэдэж чадахгүй гэж бас нэг нь нэмж хэлжээ.

	Хэлснээр нь болцгоосон аж. Ингэж Нигер өөрийнхөө хэргийг бүтээсэндээ их л ихэмсэг байдалтай гэр лүүгээ оджээ.

	Их цас орсноос буюу өөр ямар нэг шалтгаанаар шуудан саатсан үед Нигерийн цүнхэнд хэсэг цаас хийж өгөхөд, тэр сэтгэл хангамжтай буцаж ирдэг байлаа.

	Шуудангийн ажилтан өвгөн төдхөн нас барж, түүний оронд шинэ ажилтан ирсэн боловч тэр Нигертэй мөн л хялбархнаар учир зүйгээ ололцсон юм. Нигер хөгшрөн хөгширтлөө шуудан зөөдөг байсныг би санаж байна.

	
Нигер, шуудан зөөгчийг дээрэмдсэн явдал

	Нэг удаа аавын ярьснаар, шуудан зөөгчид этгээд явдал учирчээ. Хожим нь би "этгээд явдал" гэж юуг хэлдэг юм бэ? гэж ааваасаа асуухад хийх ёстой юм нь ёсоороо болоогүй, эсвэл огт санамсаргүй болсон сонин явдлыг тэгж хэлдэг юм гэж билээ. За ингээд Нигер маань явчихсанаа, удалгүй цүнх зуусаар хурдлан ирж явахыг нь бид харлаа. Тэр цүнх нь голдуу шуудан зөөгчдийн авч явдаг сонин, сэтгүүл, захидал дүүртэл чихчихсэн томоос том гэгч цүнх байлаа.

	— Чи юу аваад ирэв ээ? Энэ чинь манай юм биш байна шүү дээ... Яагаад цүнхтэй нь авав? Хаанаас чи авчрав? гэж тэр их шууданг үзээд аав гайхан асуув.

	Харин Нигер олзоо аавын өвдөг дээр тавьчхаад, санаа нь амарсан бололтой өрөөгөөр сэлгүүцэж үүрэгт ажлаа биелүүлэхэд нь өгдөг амттаныг хэзээ өгөхийг хүлээж байлаа. Түүнийг шуудан аваад ирэх бүрд сахрын хэлтэрхий, чихэр, хэсэгхэн мах зэргээр урамшуулдаг байсан юм.

	Аав маань шуудан дээр очиж, Нигер энэ цүнхийг хаанаас авсан болохыг мэдэхээр явах гэж байтал, сандарч амьсгаадсан шуудан зөөгч шатан дээр гүйн ирж мэнд ус ч үгүй шуудхан л, 

	— Хүүе, цүнх аваад явчихдаг чинь танай нохой биш биз? гэж асуулаа.

	— Манайх байлгүй яах вэ, харин та яагаад мэндлэхийг ч хүсэхгүй байна? Бид танд ямар ч гэм хийгээгүй шүү дээ, харин Нигер ямар нэг юм хийчихсэн бол одоохон учрыг нь олцгооё... гээд аав босож, шуудан зөөгчтэй гар барин мэндэлж, сандалд суухыг урилаа. Тэвдэж зовсон шуудан зөөгч сандал дээр сууж, тэд ярьж гарах нь тэр...

	Нигер ердийнхөөрөө шуудан авч ирэхээр явж байх замдаа үл таних шуудан зөөгчтэй тааралдан зогсоод, түүнийг үнэрлэн, дараа нь яагаад ч юм бэ манай шууданг авч явна гэж бодоод, цүнхнээс нь зуужээ. Тэгэхлээр шуудан зөөгч нохой хазах нь гэж учиргүй их айсан нь мэдээж. Нигерийг эхлээд үнэрлэж байхад нь үхсэн амьдын хооронд зогсож байсан шуудан зөөгч гэнэт сэхээ авч цүнхээ шидчихээд зугтжээ.

Автоматаар үүсгэсэн тайлбар]

	 

	Бид түүний цүнхийг доторх бүх зүйлтэй нь эгүүлэн өгч, шуудан зөөгчөөс уучлалт гуйлаа. Харин Нигерийг яах ч арга байсангүй... Түүнийг шийтгэж зэмлээд ашиггүй юм чинь. Тэр хэнийг ч гомдоохыг хүссэнгүй, гагцхүү зөв юм хийж байна гэж бодоод шуудан зөөгчид туслахыг хүссэн ажээ.

	Харин энэ явдлаас хойш тэр нэг ч шуудан зөөгчийг зүгээр өнгөрүүлэхийг болилоо. Хэрвээ шуудан зөөгчтэй тааралдвал заавал зогсож, замд нь хөндөлдөөд, цүнх рүү нь тэмүүлж, алив сонин гаргаад өг! гэсэн шиг үнэрлэдэг байлаа. Харин шуудан зөөгчид энэ сайн нохой хэнд ч гэм хийхгүй, зөвхөн шуудан зөөгчдөд чадах ядахаараа туслахыг хичээж байдгийг түрүүчийн дээрэмдүүлэгчээс" сонсож мэдсэн учир айдаггүй болжээ.

Автоматаар үүсгэсэн тайлбар]

	 

	Нигер шуудан зөөгчдийг бүгдийг нь таньдаг байсан нь их сонин шүү. Магад цүнхээр нь л таньдаг байсан байх.

	Нигерийн цүнх авчирсан тухай манайхан удтал дурсан ярьцгаадаг сан.

	— Шуудан дээрэмдэгч! Сайн дээрэмчин! гээд нохойнхоо нурууг найрсгаар алгадан аав минь инээдэг сэн. Харин нохой маань сүүлээ хөдөлгөн эрхлэх нь: "Болохгүй гэвэл би дахиад тиймэрхүү юм хийхгүй л дээ!.." гэж хэлэх мэт байдаг сан.

	
Нигер зах орж наймаа хийж ирдэг байсан

	Нигер ээжтэй хамт зах руу очих тун дуртай байлаа. Тэр үед манай хотод том дэлгүүрүүд байгаагүй, харин идэш уушны бүх зүйлийг зах дээр очиж хувийн худалдаачид, тариачдаас худалдаж авдаг байв. Зах гардаг өдөр зарим дамын худалдаачид холоос ирж, өөрийн таваарыг магтаж байдаг сан.

	Ээж зарим үед ганцаараа, заримдаа захаас юм авчрахдаа туслуулахаар манай асрагчийг дагуулж явдаг байсан. Хожим нь дандаа Нигерийг авч явдаг болсон юм. Манайх өнөр өтгөн айл байсан учир, ээж үргэлж их зүйл худалдан авч цүнх дүүргээд, Нигерт өгөхөд тэр зуусаар авч ирдэг байв.

	Ээж наймаа хийхдээ, урьд нь юм авдаг байсан худалдагч нараасаа тогтмол авдаг байсан учир худалдагч нар нь Нигерийг удалгүй цөмөөрөө таньдаг болчхоод, түүнийг очиход дуу шуу болон угтаж, махны тасагт бол хэрчим махаар дайлдаг байлаа.

	Яагаад ч юм нэг удаа ээж захаас идэшний зүйл заавал авах шаардлагатай байсан боловч өөрөө явах завгүй байжээ. Тэр бодож бодож Нигерийг захынхан цөм андахгүй учир түүнийг явуулахаар шийдээд, зурвас бичиж мөнгөний хамт дугтуйнд хийгээд бушуухан яваарай! гэхэд нь тэр ойлгож гүйгээд явчихжээ. Тэр хагас цагийн дотор ажлаа амжуулаад, бүх зүйлийг авчирчээ. Зах дээр худалдагчид зурвасыг уншиж, бичсэн ёсоор авах юмыг нь жинлэж тааруулж тооцоо хийгээд, хариулт мөнгийг хүртэл ёсоор нь хийсэн байжээ.

	Дараа нь ээж Нигерийг хэд хэдэн удаа ингэж явуулсан юм. Нигер ээжийн тушаалыг биелүүлэхгүй ирэх удаа нэг ч гараагүй. Хариулт нэг ч мөнгөний алдаагүй, сохор зоос ч гээгдүүлэлгүй бүгдийг нь авчирч өгдөг байлаа.

	Зөвхөн нэг л удаа аавын ярьснаар "этгээд явдал“-тай төсөөтэй хэрэг гарчээ. Нигерийн захаас авчирсан мах, хонины нуруу, боодлын тасархай цөм хэн нэг нь санаатай хийсэн мэт хог шороотой холилдсон байв. Харин Нигер юу ч болоогүй мэт сэтгэл хангалуун байлаа. Захынхан түүнд ийм зүйл өгмөөргүй юм даа?!.

	Дараа нь болсон явдлыг үзсэн хүмүүс тэр тухай бидэнд ярьж өгсөн юм.

	Нигерийн замд золбин нохой тааралдаж Нигерийг дайрч махыг нь булааж авах гэжээ. Худалдаж авсан зүйлийг тэр хоёр нохой бие биеэс хэд хэдэн удаа булаацалджээ. Нигер буцаагаад авмагц, нөгөө нохой дайрч... Ингэж тэд дээр дороо орон булаалдсаар мах нь газарт унаж шороотой холилдон байтал, санамсаргүй хажуугаар нь өнгөрч явсан хүн манай шударга зарлагад маань тусалжээ. Тэр хүн золбин нохойг чулуугаар шидэн хөөж зайлуулсан аж.

	Мэдээжээр, мах цаасанд боолттой байсан боловч тэднийг ноцолдож булаацалдаж байх зуур цаас нь урагдаж, газарт унажээ. Харин Нигер юутай ч гэсэн гэртээ бүгдийг нь аваачихыг хүсэж, махаа ч боолтыг нь ч авах гэжээ. Махаа авмагц цаас нь унаж, цаасыг нь автал мах нь уначхаад түүнийг маш их зовоожээ. Гэвч алийг нь ч орхихыг хүссэнгүй... Эцсийн эцэст хэн нэг нь түүнийг өрөвдөж махыг нь цаасанд нь шороо тоостой чигээр нь боож өгөхөд, Нигер бүгдийг гэртээ авч иржээ. Тэр махыг Нигерт өгөхөөс өөр ямар ч аргагүй болсон байлаа.

	Үүнээс хойш захынхан Нигерт жинхэнэ худалдан авагч мэт ханддаг болсон юм.

Нигер, намайг торхноос татаж гаргасан явдал

	Нигер, хүүхэд биднийг хаа ч явсан дагаж, харж явах байнгын үүрэгтэй байлаа. Нохой болгон хүүхэдтэй тоглож, дүрсгүйтэх дуртай байдаг болохоор тэр энэ үүргээ маш дуртай биелүүлдэг байв.

	Нигер бол сайн сургуулилсан ховор нохойн нэг байсан гэдгийг заавал хэлэх хэрэгтэй юм. Тэр хэнийг ч зуудаггүй, хэн рүү ч дэмий боргоодоггүй, хэнийг ч гомдоодоггүй байлаа. Хэрэв бидний ойролцоо хоёр нохой хэрэлдэж ноцолдвол тэр дандаа дийлэгдсэн сул дорой нохойн талд ордог байсан. Энэ онцлог сайхан чанарыг нь хүүхдүүд ашигладаг байлаа.

	Түүнтэй хүүхэд орхиход айлтгүй байсан бөгөөд үе үе манай асрагч, тосгоны залуухан бүсгүй биднийг Нигерт даатгачхаад үеийнхээ харчуултай наран цэцгийн үр цөмөхөөр булан тойрч алга болдог сон. Олон жил Нигер бидний жинхэнэ асрагч нөхөр маань байсан юм.

	Би таван настай байлаа. Надтай үргэлж хамт тоглож, дүрсгүйтэж, би хаана л явна тэнд хамт явагчийн нэг нь мушгирсан хар үс, борхон царайгаар нь цох гэж нэрлэсэн зургаан настай миний ах мариалаг жаал, нөгөө нь Нигер байсан юм.

	Бид Нигерийг шоглох үе байдаг сан. Урт үс, сүүлнээс нь чангаана. Тэр огтхон ч уурлаж, уцаарлаж байгаагүй, бид тийнхүү зүггүйтэж, бүдүүлэг авирлан, залхтал нь ноолдог байсан боловч энэ бүхнийг хүлцэн тэсвэрлэдэг байлаа.

	Нигер биднээс нэг ч алхам хоцордоггүй байсан. Биднийг харж бай гэж ээж захидаг бололтой. Хэрэв түүнд ямар нэг юм даалгасан бол заавал биелүүлнэ гэдэгт нь бүрэн итгэж болохоор байсан юм. Ах бид хоёр тоглоомдоо хэчнээн улайрдаг байсныг одоогоор юутай ч зүйрлэн хэлчхэж боломгүй байна.

	Тал нугаар голдуу ургадаг багваахай цэцгийг хүн бүхэн мэднэ шүү дээ. Эдгээрээс шархан цэцэг дэлбээлж, цэцгээ хаямагц оронд нь бужгархан бөмбөлөг үлдэж, тэр нь салхины аясаар зүг бүрд бутран ноолуурхай нь үрийн хамт агаарт удаан хийсдэг билээ.

	Ийм багваахай цэцэг олноор ургадаг цэцэрлэгтээ ах бид хоёр зугаалж байлаа. Бид агаарын цагаан бөмбөлгийг таслан авч эхлээд түүнийг үлээж, бөмбөлөг зүг бүр хийсэхэд нь баярлалдан өрөөсөн хөл дээрээ дэвхрэн алгаа ташиж, тэгээд цэцгийн шилбийг олноор нь цуглуулмагц толгойг нь таслан хаяж, цэцэрлэгт тавьсан торхтой усанд угаахаар гүйцгээлээ. Угаасан шилбэнүүдээ дөрвөн хэсэг болгон цуулахад тэд дугуйрч хуйлагддаг байлаа. Бид үүнийг яагаад ч юм бэ хамгийн амтат зууш болгон тоглодог байсан юм.

	Нэг удаа шилбэ угаах ээлж надад оногдлоо. Би тун жаахан байв.Гэтэл торх надаас хамаагүй өндөр байсанд сандал тавьж гараад хартал торхонд ус тун бага, дөнгөж ёроолоор нь байлаа. Энэ нь надыг огтхон ч айлгасангүй. Би амсар дээгүүр нь тээж хоёр гараа орууллаа...

	Гараа байдгаар нь ус руу сунгасаар... Гэнэт хөл маань сандлаас салж, агаарт тийчлэн би эргэх аргагүй хавчиг торхонд толгойгоороо годройтон унаж, амаараа ус үнхэж цацаж эхэллээ. Торхонд тийчилж хөлөөрөө тийчлэх боловч ус залгиж гүйцлээ...

	Гэнэт миний хөлөөс хэн нэг нь хамаг хүчээрээ татлаа. Би торхны хамт унаж, ус асгарахад миний палаажнаас хэн нэг нь угзарч байгааг мэдэрч байлаа. Гэвч би айснаас болж нүдээ аньчихсан учир хэн байсныг харж чадсангүй, бүх бие норж, заваарчихсан байлаа. Би дорхноо хашаа дүүртэл хоолой мэдэн уйлахад, миний энэ дуунаар манайхан, булангийн цаадах сандалд дандаа л наран цэцгийн үр цөмөн суудаг манай хайнгадуухан асрагч маань над дээр гүйж ирцгээлээ.

	Манай айлын хашаа цэвэрлэгч өвгөн, болж өнгөрснийг гэрчилж өгсөн юм. Дараа нь тэр юу болсныг бүгдийг нь ярив.

	Энэ бүхэн шүүрээ ч хаях зав өгөөгүй тийм хоромхон хугацаанд болсон юм гэж хашаа цэвэрлэгч ярилаа. Нигер түүнээс урьтжээ. Намайг аюулд учирсныг хармагц, нохой тэр даруй над руу туслахаар харайн ирж, торх хэдийгээр хүнд байсан ч түүнийг унагааж намайг торхноос татан гаргажээ. Дүрсгүйтлээ гэж намайг зэмлэж, Нигерийн ухаалгийг магтацгаан, бүгд л түүнийг эрхлүүлж байлаа.

Нигер, ахын амь аварсан явдал

	Иртыш бол том мөрөн билээ. Ялангуяа хаврын цагт уулын цас мөс хайлж, түүнд зүг бүрээс ус цутгадаг. Тэр үед Иртышийн ус эргээсээ халин үерлэж, хот усанд автдаг байлаа. Харин зун намрын цагт халуун болоход ус нь татардаг байв. Бүр тогтмол хэсэг хугацаанд усан онгоц хайргадчихаад манай хотод ирж чадахгүй болдог байснаас ус дахин ихэдтэл нь хотын оршин суугчид удаан хугацаагаар бүх дэлхийгээс тусгаарлагдсан мэт байдаг сан.

	Үерийн үеэр ус, бүр манай байшинд хүрч, үүдний шат цохидог удаа ч байв.

	Мэдээжээр ах бид хоёр үүнийг ер бусын сонирхолтой зүйл мэт үзэж, салхинд гарч зугаалуулахыг тун ч шаргуу гуйцгаалаа. Биднийг нээлттэй саравчны тагтанд гарч тавцан дээр сууцгаахыг зөвшөөрлөө. Цааш явах газар ч байсангүй. Бүгд усанд авхуулчихсан байлаа. Хот маань Венецтэй төстэй болжээ. Та бүхэн Италийн Венец хот хэдэн олтирог дамнаж байдаг тул гудамжаар нь завиар явдаг гэж сонссон байлгүй дээ.

	Үнэндээ, ус нь тийм ч гүн биш, голдуу хоёр гурван хоногоос татарч эхэлдэг, долоо хоногийн эцэс гэхэд бүр хуучин янздаа ордог байлаа. Гэсэн ч хүмүүсийг завиар явахад хүргэдэг байсан юм.

	Ингээд нэг удаа ах бид хоёр тавцан дээр саатахаар гартал эргэн тойрон ус мэлтийж, хүмүүс завиар сэлж байхыг нь хараад, бидэнд ч бас ингэж завиар явах юм сан гэж бодогдлоо. Бидэнд завь өгөхгүй, өөрсдөө олоод авч чадахгүй, тийм бацаан болохоор түүндээ сэтгэл гонсойн сууж, мөрөөдөлд автан сүүрс алдан байцгаалаа.

	Гэнэт Жучок мэргэн арга олоод:

	— Хүүе, Маня тэвш авцгаая, тэр чинь хөнгөхөн, энүүхэнд ойрхон хэвтэж байна. Хэн ч харахгүй, хоёулаа суугаад явцгаая гэв.

	— Тэгье! гэж би ч хөөр болон дэмжлээ.

	Удсан ч үгүй, түргэн зуур ярилцаад, цэцгийн савны ойролцоо хуучин тэвш байгаа саравчны нөгөө зах тийш зүглэцгээв. Бид түүнийг үүдний шатан дээр авчирч, дараа нь усанд тавилаа.

	Усанд тавьсан тэвш сэтгэл татам хөнгөхнөөр яг л жинхэнэ завь шиг дайвалзаж байв. Түүн дээр ах маань хөлөө болгоомжтойхон тавьтал хэврэгхэн завьхан маань дорхноо доош живэн орж, Жучок тэнцвэр алдан усанд цүлхийн унах нь тэр.

	Жучок хашхирч ч амжсангүй, намайг харсаар байтал живж эхэллээ. Би түүнд тусалж чадахааргүй дэндүү жаахан байсан юм. Тэр байтугай эхлээд юу болж байгааг ч би тэр дор нь ухаарахгүй байв.

	Урьдын адил Нигер тус хүргэлээ. Үнэнч нохой маань тэрхэн зуур ус руу харайн орж, живэгчид сэлэн хүрч, хувцаснаас нь зууж авлаа. Уснаас ахын толгой цухуйж, тэр нохойноос байдаг чадлаараа зуурч байв.

	Шат нэлээд өндөр, халтирамхай байсан учир Нигер тийм хүнд зүйлийг чирч дээш гаргаж чадахгүй, тэд үүдний дэргэд тийчгэнэж байлаа. Тэр дээшээ гарахыг хичээн, хөлөөрөө маажлан, цаг үргэлж гийнаж, хуцаж байсан юм.

	Тэгэхэд л би бага зэрэг ухаарч чангаар уйлж, хашхирсаар гэртээ гүйж орлоо. 

	Томчуулыг сандран босоцгооход би мэгшин эхэр татаж:

	— Шура! Нигер! Шура! Нигер! гэж давтаж байлаа.

	Томчуул үүдний шат руу гүйн очиж, тамирдаж туйлдсан нохой, бодож олсон мэргэн аргаараа амиа солих дөхсөн миний дүрсгүй ах хоёрыг уснаас гарахад тусалцгаав.

	Жучок бид хоёр зэмлэл хүлээж, ах маань түүн дээр нэмээд ханиад хүртэж, бүтэн сар орноос өндийсөнгүй, харин Нигерийг дахиад л бүгдээрээ магтаж, амттанаар дайлж байлаа.

	
Нигер, ээж аавд маань нэг охин, над нэг дүү олж өгсөн түүх

	Өвлийн цагт манай Сибирьд аймшигтай цасан шуурга болж, хүнээс өндөр хунгар тогтож, дагтаршсан цас нь мөс шиг хатуу болдог байлаа. Цасан шуурга болж өнгөрөх бүр бид зэргэлдээ хашааныхаа хүүхдүүдтэй хунгарт хонгил малтаж, цасан байшингууд сүндэрлүүлж, хойд зүгийн оршин суугч Эскимосчууд болон тоглодог байв.

	Нигер бидний тоглоом бүхэнд оролцдог байсан нь мэдээж. Тэр биднийг чаргаар чирнэ. Бас бидний тулалдах аймшигтай том цагаан баавгай болдог, тэгээд дийлэгдэж өгдөг нь бидэнд аятайхан байдаг сан. Тэр үед хүмүүс эзэмшээгүй байсан хойд туйлыг түүний тусламжтайгаар бид хэд хэдэн удаа нээсэн билээ.

	Бид мөсөн уулнаас гулсацгаахад, Нигер бидний араас дүрсгүйтэн хуцсаар харайлгах нь түүнд биднээс дутахгүй хөгжилтэй байсных биз ээ.

	Бид тэшүүрээр гулгахдаа түүнийг оосорлож хөллөхөд, тэр гөлгөр мөсөн дээгүүр хамаг хурдаараа, чихэнд салхи исгэртэл харайлгадаг сан.

Автоматаар үүсгэсэн тайлбар]

	 

	Ер нь бид тун хөгжилтэй сайхан байсан, бидэнд ийм гайхамшигтай нохой байгаад бүх л дүүргийн хүүхдүүд атаархдаг байлаа.

	Нэг удаа бид өвлийн хүйтэн орой гэртээ харьсан хойноо, биднийг зөвшөөрөл авалгүй хүрэхэд ч хориглодог байсан аавын бүсийг цасан овоохойдоо мартчихсанаа саналаа. Аав маань өглөө алга болсон бүсээ үгүйлж, биднийг үгүй хийсэн гэж дор нь мэднэ гэхээс эмээхдээ ах бид хоёр яах хэрэгтэйгээ зөвлөлдлөө.

Автоматаар үүсгэсэн тайлбар]

	 

	Энэ үеэр салхи гарч, том ширхэгтэй цас унаж байлаа. За яах хэрэгтэй вэ? Өөрсдөө гадаа гаръя гэтэл болохгүй, гаргахгүйгээр ийм нууцаа хэнд итгэж илчилж болох вэ?..

	Нигерийг явуулахаар шийдэцгээв. Тэр шуудан зөөдөг юм чинь, бүс төдийхөн авчрахад юухан байх вэ! Тэгээд ч салхинаас тэр айхгүй. Би нохойг дуудаж, түүний далбагар чихийг сөхөж, юу хүсэцгээж байгаагаа ойлгуулах гэж чармайн удаан шивнэж ярилаа.

	— Нигерхэн минь, аавын бүсийг аваад ирээч дээ, тэр бүс бидний урцанд хэвтэж байгаа. Аваад ир л дээ, эс тэгвэл биднийг буланд зогсоох болно гэж гуйгаад бүр царайчлан хоншоор дээр нь ч үнслээ. Нигер дургүйцэн толгойгоо сэгсрээд, чихээ суллаж авлаа.

	Ах маань мэргэн арга олж, аавын малгайг эрж олоод, Нигерт үнэрлүүлж, үүд рүү түлхэж:

	— Туу! гэж аяархан хэллээ.

	Нигер хаалга маажиж эхэллээ.

	— Ээж ээ, Нигер гадаа гарах гэнэ, түүнийг гаргаж болох уу? гэж би ямар ч гэмгүй дуугаар хэлэв.

	— Бололгүй яах вэ. Асрагчдаа хэлээд гаргуулчих. Харин та нар хаалга руу битгий ойрт. Салхинд цохиулчихна гэж ээж хэллээ.

	Нигерийг гаргалаа, тэр хар хурдаараа хашаан дундуур харайлаа. Тэр бүсийг олох болов уу, тэгээд бидэнд авчирч өгөх болов уу? гэж бид сэтгэл түгшин хүлээж байлаа.

	Биднийг унтахынхаа өмнө нүүр гараа угаа гэж явуулах тэр хоромд Нигер голын хаалга самардаж, түгшүүртэйгээр хуцахыг бүгд сонсоцгоолоо.

	— Юу болох нь тэр вэ? гэж эцэг маань ундууцан, — Ахиад л ноход хашааны дор нүх малтаж байгаа биз дээ гэж үглэв. Нигер яагаад гадаа гарчихсан юм бэ? За яах вэ, хуцаж байгаад больчихно биз гэж аав нэмж хэллээ.

	Жучок бид хоёр Нигер маань аавын бүсийг авчирсан байх гэж тааварлацгаан, бие биеэ харцгааж, түүнээс бүсийг бусдад мэдэгдэлгүй хэрхэн авахыг бодоцгоов. Харин яагаад тэр ингэтлээ хуцаад байна аа? Зөвхөн бусдын анхаарлыг л татахын нэмэр ....

	Нигер хуцсаар л байлаа. Хуцалтад нь ямар нэгэн түгшүүр сонстох мэт байв. Нигер улам чангаар, шаргуугаар бараг тасалдахгүй хуцсаар байв.

	— Тэнд юу болоод байна вэ? гэж томчуул гайхсан боловч, ийм хүйтэнд дулаан тасалгаанаасаа гарахыг хэн ч хүссэнгүй.

	— Алив хө, би гараад хараадахъя гэж урьдын залуухан, залхуу асрагчийн оронд манайд ирж, бүр нэлээд хэдэн жил сууж байгаа настай асрагч эх маань хэллээ. Бид энэ асрагч эхдээ их хайртай болохоор нууц зүйлээ хүртэл түүнд итгэж ярьдаг байсан юм.

	Тэр хувцсаа өмсөөд үүдний тавцан дээр гарлаа. Салхины хүчинд голын хаалга савагдах нь сонсогдлоо. Нохой хуцахаа болилоо. Хормын дараа асрагч эх маань даавуунд боодолтой юм тэвэрчихсэн ёолон аахилсаар эргэж ирлээ.

	— Аа яа, ийм ч зовлонтой юм байх гэж, 

	 

	— Яах ч аргагүй л бидэнд хүүхдээ орхичихож. Гадаа гараад харсан чинь Нигерхэн маань ямар нэгэн боодолтой юмны дэргэд хуцаж байна шүү... гэж тэр хэллээ.

Автоматаар үүсгэсэн тайлбар]

	 

	Боодолтой юмыг авдар дээр тавьж, тайлж эхэлтэл тэндээс жижигхэн үрчгэр нүүр цухуйлаа. Бүгдээрээ тойрон шавааралдлаа. Нигер ч хамраа шургуулан, олсон зүйлээ хичээнгүйлэн үнэрлэж байлаа. Хүүхэд уйллаа.

	— Аа яа, ямар их зовлон гэгч вэ. Төрсөн үрээ хаячхаад хорвоо дээр юу хийж байгаа хэрэг вэ? хэмээн тэвдсэн асрагч эх маань үглэсээр байв.

	— Зүгээр, сүүлд учир нь олдоно гэж ээж түүний үглэхийг зогсоогоод, одоохон бүлээн ус, төмпөн аваад ирээрэй. Бид энэ ядарсан амьтныг усанд оруулчхаад дараа нь хооллоё. Осгочхоогүй нь л яамай, энэ тэнгэрийн байж байгааг... гэлээ.

	Асрагч эх үглэсээр гал тогооны өрөө рүү гэлдэрлээ. Биднийг унтуулахаар явуулах гэхэд нь олзны хүүхдийг яаж угааж, хооллохоо үзүүлээч гэж бид нулимс унаган гуйсанд, ээж биднийг өрөвдөн зөвшөөрлөө.

	 

	"Сайн санаат хүмүүс минь, өршөөнө үү, би өөрийгөө яая гэж байгаа болохоор надад өөр арга алга. 

	Елина гэдэг нэртэй юм шүү" 

	 

	гэж бичсэн зурвасыг манцуйд нь хийчихсэн байв. 

	Тэр үед аж төрөхөд туйлын хэцүү байсан учир зарим ганц бие ядуу эхчүүд өөрийгөө, хүүхдээ тэжээх бололцоогүй байснаас сая төрсөн хүүхдээ бусдын гадаа орхидог байлаа.

	Азаар Нигер охиныг удаалгүй олсон байжээ. Үүдний тавцан дээр түүнээс удсан бол өлгийд нь хүйт нэвт орж охиныг осгоох байв.

	Ус авчирч охиныг угаагаад, бүлээн сүүгээр цадтал угжсаны дараа бидэнтэй хамт хүүхдийн өрөөнд унтуулахаар түүнийг авчирлаа.

	Маргааш нь манай аав ээж хоорондоо зөвлөлдөөд, өнчин охиныг үрчилж авахаар шийдэцгээжээ. 

	Жучок бид хоёрыг дуудаж, 

	— Та нар бас нэг охин дүүтэй болоход дуртай байна уу? гэж асуулаа.

	— Дуртай байна! Дуртай байна! гэж бид нэгэн дуугаар хашхирцгаалаа.

	Удалгүй манайхан тэр охиныг төрсөн охин шигээ хайрладаг болж, харин түүний Елена гэсэн нэрийг нь дуудахад хялбар Лёша гэдэг нэрээр сольсон юм.

	Ингэж Нигерийн ачаар би дүүтэй болж манай аав ээж бас нэгэн охинтой болсон билээ.

	
Нигер, Лёшаг хөлд оруулж өгсөн тухай

	Лёша хурдан торниж байлаа. Дараа нь тэр мөлхөж эхэлсэн боловч тамиргүйхэн хөл дээрээ зогсохыг нэг их яарсангүй. Шура бид хоёрыг багад мөлхөж байсныг үзсэн Нигер маань хивсэн дээр Лёшагийн мөлхөхийг удтал ажиглах нь олонтоо байлаа. Заримдаа Лёша Нигер лүү мөлхөн очиход, тэр огтхон ч хөдлөлгүй хэвтдэг байв.

	Нэг удаа Лёша, түүний шилэн дээрээс өвдтөл базсан учир, тэр аяархнаар босоход нь Лёша түүний үсийг тавилгүй зуурсаар хамт босчихжээ. Нигер нэг алхахад Лёша хөлөө зөөж тавилаа. Тэр ахин алхахад Лёша хамт даган явлаа. Мэдээжээр ингэж явах yь Лёшад их л тааламжтай байсан бололтой, учир зүггүй шулганаж, баярласандаа болоод хашхирч, нохойн хүзүүнээс зүүгдсэн хэвээр зургаахан шүдээ бүгдийг нь ил гарган инээж байлаа.

	Ээж маань бага охиныхоо ингэж хашхирах чимээгээр гүйж ирээд, тасалгаа дундуур тэдний аажимхнаар алхан явцгааж байхыг үзжээ. Лёша найган, хөлөө итгэл муутайхан зөөж тавихад Нигер охиныг налж, өөрийнхөө алхааг охины баацганаатай тааруулан, болгоомжтойхон урагшилж байжээ.

	Ээж маань баярласандаа алгаа хавсран:

	— Хараач та минь, Нигер Лёшаг явуулж сургачихлаа гэж дуу алдлаа.

Автоматаар үүсгэсэн тайлбар]

	 

	Мэдээжээр энэ явдал анх санамсаргүй болсон авч, Дараа нь Лёшаг ганцаараа явж суртал ингэж бие биеэ бат түшсээр зугаацан явцгаадаг байсан юм.

	 


Нигерийг хулгайд алдсан тухай

	Нигер хэчнээн ухаалаг байсан тухай би урьд нь ярьсан шүү дээ. Түүнээс чухам юу шаардаж байгааг тэр ганц үгнээс ойлгодог байв. Зөвхөн нэг удаа хэлмэгц Нигер тушаал биелүүлэхээр яардаг байсан юм.

	Аав маань завтай цагтаа Нигертэй олон цагаар сургуулилж, янз бүрийн илбэд сургасан нь манайхныг, мөн манай танилуудыг чөлөө завтай үед нь зугаацуулдаг байлаа. Тэр циркт тоглодог шиг цагариган дундуур шургаж, саваа модон дээгүүр харайж, хойд хоёр хөл дээрээ явж юм авчирдаг байлаа. Үнэнийг хэлэхэд тэр зөвхөн их эзнийхээ л үгэнд тун дуулгавартай ордог байсан юм.

	Аав маань:

	— Таягийг минь аваад ир! гэхэд нь тэр авчирч өгнө.

	Бас:

	— Малгай аваад аль! гэхэд нь үйлчлэмтгий нохой малгайг нь авчирч өгнө.

	Өөрөө авч чадмааргүй бол хуцдаг. Энэ нь надад туслаач, миний хүрэхгүй байгааг харахгүй байна гэж үү... гэсэн мэт байлаа. Уг зүйлээ авчхаад их л баяртай байдлаар шүүр мэт сүүлээ хөдөлгөн туялзан явж их эзэндээ очиж, аваачсан зүйлээ өвдөг дээр нь тавьдаг байлаа. Тэр андуурч өөр зүйл авчрах юм уу, эсвэл авчрахаас дургүйцэж байсан удаа байгаагүй билээ.

	Манай нохойны ухаалаг, ой сайтайг үзсэн бүхэн гайхдаг сан.

	Төгөлдөр хуур дээр тоглох үед тэр ойртон сууж, толгойгоо инээдэмтэйхэн гэдийлгэж, нүдээ цагаанаар эргэлдүүлж, уйлж байгаа мэт огцомхон дуу гардаг байв. Үүнийг нь ээж тэсвэрлэж чаддаггүй сэн. Харин ах бид хоёр түүний дуулахыг сэтгэл хөөрөн хүлээж авдаг байв. Ээж аавыгаа юманд явсан хойгуур нь бид Нигертэй хамт маш их шуугиант концерт босгодог байв. Тэгэхэд асрагч эх маань чихээ таглаж гал зуух руу бушуухан ордог сон. Үнэндээ Нигерт дуу зааж өгсөн бол тэр сурчих ч байсан байж болох юм. Харин бид бага байсан, аав ээж маань ингэж орилоход нь дургүй байсан билээ. Гэсэн ч хөгжмийн сонсгол сайтай ах маань нот тоглож, Нигерийн даган дуугарахыг сонсоод нохой сүрхий зөв дуулж байна гэж итгүүлж байсан билээ.

	Нэг зоргоор баян эр манай нохойны сургийг сонсоод, түүнийг худалдан авах гэж манайд ирсэн юм. Тэр мөнгө л байвал хүссэн бүхнээ олж болно гэж боддог байсан учир түүний хүсэлтийг хангахаас аав маань эрс татгалзахад маш их гайхаж байв.

	— Нигерийг зарах аа? Яалаа гэж дээ! Бүр мөнгөний чухал хэрэгцээ гарсан ч нохойгоо зарахгүй; Хүн нөхдөө зардаг сан бил үү? гэж аав хэллээ.

	Тэгэхэд тэр зоргоор хүн манайхаас явахдаа нохойг минь заавал хулгайлж санасандаа хүрнэ гэж шүд зуусан байлаа.

	Ингэж занаж байхыг нь сонссон манай айлынхан үнэхээр Нигерт муу юм учирч болзошгүй гэж бидэнд анхааруулсан юм. Хэрэв манай нохой алга болох юм бол таныг шүүхэд өгнө, хулгайлахаар завдаж буйг чинь гэрчлэх олон хүн байна гэж аав маань баянд урьдчилан мэдэгджээ.

	Гэвч энэ нь тус болсонгүй. Удсангүй манай Нигер үнэхээр алга болчихлоо.

	— Өөдгүй золиг чамайг, хашаанаас нохойг минь авч дөнгөлөө шүү гэж аав зэвүүцэж байлаа.

	Аав маань тэр дорхноо л мөнгөний хүүдий болсон баян руу очихоор явж, Нигер тэнд байгаа, түүнийг эгүүлэн авч болох байх гэж найдаж байв. Гэвч баян худалдаачны хашаанд Нигер байсангүй. Баян, аавыг өрөөндөө ч оруулсангүй.

	Тэгэхлээр нь аав шүүхэд очиж, тойргийн шүүгчид гомдол мэдүүлжээ. Тойргийн шүүгч гэдэг нь өөрийнхөө хариуцсан хэсэг юм уу тойргийг журамлуулах үүрэгтэй хүнийг хэлдэг байв. Тэр аавтай хамт баяныд очихыг удтал зөвшөөрсөнгүй. Арай гэж очсон боловч бүтэмжтэй ч юм болсонгүй. Нэг бол тэнд Нигер үнэхээр байгаагүй байх, эсвэл түүнийг нуучихсан байсан байх. Харин баян хөхөрч, 

	— Би танд чихээ харж чаддаггүйтэйгээ адил манайхаас нохойгоо харахгүй гэж эс хэл лүү, — За нохой чинь алив? Олсон биз дээ? гэж аавыг тавлажээ.

	Аав тэднийхээс тун урамгүй буцжээ.

	Өдөр хоног ээлжлэн өнгөрсөөр байв. Хүүхэд бид Нигерийг ярих болгонд уйлдаг байлаа. Үнэндээ манай гэрийнхэн цөм Нигерийг алдсандаа харуусч байлаа.

	— Ямар хулгайч түүнийг аваад явчхав аа? Гар нь татмар! Нигерхэн минь өөрөө алдагдчихааргүй л юм даа! гэж асрагч эх маань үглэж байлаа.

	Бараг сар боллоо. Шөнө орой болж, бид унтахаар хэвтэцгээж байтал гэнэт асрагч Пелагеюшка маань баярлан:

	— Нигерхэн минь олдлоо! Нигерхэн ирлээ! гэж хашаа дүүртэл хашхиран гүйж байв.

	Бид нойроо умартжээ. Орноосоо суга үсрэн босоцгоосонд аав ээж маань ч биднийг зөвшөөрөлгүй бослоо гэж зэмлэсэнгүй. Хартал үнэхээр Нигер мөн. Турж эцэж, муухай болсноос гадна хүзүүндээ оосортой байлаа. Бидэнд эрхлэн гийнаж, эргэж, ирсэндээ бас л бөөн баяр. Дараа нь ховдоглон идэж гарлаа. Тэр хаана байв? Хаанаас оргож ирэв? Хэрвээ Нигер ярьж чаддаг сан бол заавал ярих байсан даа!

	Гэвч яасныг дараа нь бид мэдэж авсан юм. Яаж яваад ч юм бэ, манайд нэг цыган хүн ирлээ. Нохойг хармагц, нүдээ цавчлан хэлээ шогширч:

	— Би үүнийг мэднэ. Сайн нохой шүү. Чи үүнийг эгүүлэн худалдаж авсан уу! Эсвэл өөрөө гүйгээд ирсэн үү? гэж асуужээ. 

	Харин аав цыганаас:

	— Энэ нохой алдагдсан гэдгийг чи хаанаас мэдсэн юм бэ? гэж асуулаа.

	Цыган инээж сахлаа илэн:

	— Намайг барьж өгөхгүй бол хэлж өгье гэв.

	Аав түүнийг илчлэхгүй гэж амлахад хар сахалт жуумалзан Нигерийг өөрөө хулгайлсан юм гэдгээ хүлээв. Баян түүнийг нохой хулгайлуулахаар ятгаж, шанд нь мөнгө хүртэл өгсөн нь тун хүндтэй хүн гэж гайхуулсан мөртөө тэр баян ийм л ичгүүр сонжуургүй амьтан байсныг харуулж байгаа юм.

	Нигерийг хулгайлахад төвөгтэй биш байв: Юу гэвэл:

	Тэр хүнд итгэмтгий; элэгсэг дотно байлаа. Тэгээд хүмүүс түүнийг хайрладаг байсан нь санамсаргүй хэрэг биш байлаа.

	Баян, хотын захад байсан эдлэндээ Нигерийг нуусан учир эрэхэд олдоогүй юм байжээ. Нигер өөрийгөө суллан оргожээ. Уяаг тас мэрж, замаа олон гүйж иржээ. 

	Аав баянаас гомдол нэхэж явсангүй. Яваад ч ашиггүй юм чинь, баян хахуульдаж орхино. Харин Цыганыг аав үнэнээ хэлсэнд нь талархсанаар барахгүй мөнгө ч өглөө. Би л бол түүнд талархах ч үгүй, юу ч өгөхгүй байсан юм. Манай Нигерийг хулгайлна гэдэг чинь юу гэсэн үг вэ! Асрагч эхийн маань хэлснээр хулгай хийсний нь төлөө түүнийг хов хоосон явуулах байсан юм.

	Цыган чононых шиг том шар шүдээ ярзайлган инээж, Нигерийн өөрөө оргоод ирснийг нь магтсаар л байлаа.

	Бид энэ явдлаас хойш Нигерийг алдчих вий гэж эмээхдээ, түүнийг ганцаарыг нь гудамжинд гаргадаггүй боллоо.

	
Нигер суусан газраа цэвэрлэх болсон нь

	Цыганы хулгайн явдал ул мөргүйгээр өнгөрсөнгүй. Удалгүй Нигерийн нэг л биш байдалтай болсныг цөм ажиглацгаалаа. Тэр үргэлж цэвэр нямбай байж. гадаа гарах шаардлагатай бол заавал мэдэгддэг байсан юм. Гэтэл одоо хаа суусан газраа сарьчхаад дараа нь зайлан сууж, бүгдийг гэмшингүй харж:

	«Уучлаарай та минь, би санаатайгаар ингээгүй шүү буруутай...» гэж уучлал гуйх мэт гөлөлзөн хардаг болжээ.

	Малын эмч дуудлаа. 

	Тэр Нигерт үзлэг хийгээд:

	— Та, нар үүнийг зодоогүй биз гэж асуув.

	— Яалаа гэж дээ! хэмээн бид дургүйцэцгээв. Бид түүнд ганц удаа ч гар хүрээгүй, яалаа гэж ийм нохойгоо зодох вэ дээ! 

	Малын эмч бодлого болсноо тэгвэл гэрээсээ холдож байгаагүй биз? гэж дахин асуугаад, үүнийг саваагаар эсвэл ямар нэгэн хатуу юмаар зодсон бололтой... гэв.

	Тэгэхэд л бид цыганы тухай, тэр Нигерийг хэрхэн хулгайлсан тухай саналаа. Магадгүй тэр үед Нигерийг гэмтээсэн байх...

	Нигерийг эмчилж эхэллээ. Ямар нэгэн өвсийг буцалгаж хандлаад, түүнд уулгаж байв. Эм нь гашуун байснаас Нигер түүнийг долоохоос дургүйцэхэд нь халбагаар цутгаж өгдөг байлаа. Аав амыг нь ангайлгаж, ээж эм цутгадаг байв. Дараа нь Нигер удаанаар найтааж, шуухинаж, толгойгоо сэгсрэх нь:

	— Пээ! Яасан муухай юм бэ! гэж хэлэх мэт байдаг сан.

	Шалан дээр сарих нь аажмаар багасаж, дараа нь бүр больсон бөгөөд хааяа хааяахан л ийм явдал гардаг болов. Нохойны маань эмчлүүлж байх хугацаанд нэгэн маш зугаатай явдал болсон юм.

	Нэг удаа ээж Нигерийн шалан дээрх сарьсныг арччихаад гал зуух руу явж байснаа гэнэт Нигер гал зуухны өрөөнөөс өөрөө шалны алчуур чирч аваачаад, саяхан эзэгтэйнхээ арчсан тэр газар нь тавьж байхыг харжээ. Тэр алчуураа тавьчхаад бидэн рүү нэг харснаа дараа нь ахин зууж тал тал тийш нь чирч эхэллээ. Арчиж байна гээч! Яасан инээдтэй юм бэ! Мэдээжээр хүн арчиж байгаа шиг аятайхан болохгүй байсан ч мөн л сонирхолтой явдал байлаа. Тун ухаалаг амьтан! Цэвэрч байх хэрэгтэй гэдгийг ойлгож шүү!

	 

	[image: зурах-г агуулсан зураг

Автоматаар үүсгэсэн тайлбар]

	 

	Ингэж Нигер өөрийнхөө сарьсныг хэд хэдэн удаа арчсан юм. Дараа нь тэр нэг өдөр Лёша буланд шээчихсэнийг үзээд, түүнийг мөн л арчсан билээ. Манай эмээ ээжийн хэлснээр Лёша бой нь арилаагүй бяцхан охин байсан учир түүнийг уучлахаас өөр аргагүй байлаа.

	Тиймэрхүү заншил Нигерт удаан хэвшсэн байв. Хувинтай ус цалгисан ч Нигер тэр дороо хурдалж алчуур авчраад ус асгасан газар тавьдаг байлаа. Үүнийхээ дараагаар тэр их л хангалуунаар, сүүлээ хөдөлгөж, «салан задгайчуул минь, үүнийг хийчихье гэж санасангүй юу! Та нарын хийж байгааг...» гэх мэт хүүхэд бидэн рүү дээрэлхүүгээр хардаг байв.

	Харин дараа нь ээж Нигерийг гаднаас орж ирэхдээ тавхайгаа арчдаг болгож сургасан юм. Гадаа бороо орсон байвал шавхай ихдэж Нигерийн тавхай шороо болж, сарвууны нь завсар шавхай болчихсон байвал үүдэн дээр байдаг дэвсгэрт хөлөө үрж эхэлдэг байлаа. Байшиндаа шавхай тарьж болохгүй гэдгийг ойлгосон мэт арчиж ордог сон. 

	Тэгэхэд ээж бидэнд;

	— Харцгаагаач, та нараас л дээр юм даа... гэж хэлдэг сэн.

	Түүнийг харсан бид ч байшиндаа илүү ажил болгохгүйг хичээдэг болсон юм.

	Гэвч бид ингэж гутлаа арчиж орохдоо базаахгүй байсан учир настай асрагч эх маань бидэнд үглэдэг байсан нь дэмий зүйл биш байсан юм. Заримдаа мартчихаад гадуур шаахайтайгаа тасалгаандаа гүйлдэн орж шавхай тарьдаг сан... Нигерт бол энэ явдал хааяахан л тохиолддог байв. Үнэндээ түүнд бол хялбархан. Ямар шаахайгаа тайлна гэх биш...

	Ер нь нохой хэзээ гутал өмсдөг байлаа даа. Харин бид бол гарах орох бүрдээ өмсөнө, тайлна гээч...

	
Нигер гаднын хүнээр ёс  сахиулсан явдал

	Аав Нигерээр өөрийнхөө малгайг авхуулж сургасан юм. Ажлаасаа ирээд үүдний өрөөнд хоромхон саатахад, Нигер заншсан ёсоороо тэнд хэдийнээ очсон байдаг байв. Үсрэнгүүт аавын толгой дээрээс малгайг нь авч өгнө. Дараа нь тэр малгайгаа булангийн шүүгээн дээр тавиулж сургасан юм. Энэ бүхнийг аав нохойдоо чухам хэдийдээ зааж сургасныu нь хэн ч ажигласангүй. Өдөр бүр ингэж үйлчлэх болсныu нь л үзсэн билээ.

	Нигер иймэрхүү зүйлд хэчнээн авхаалжтай байсныг би дээр өгүүлсэн шүү дээ. Тэр ямар ч алдаагүйгээр аавын бээлий, шаахай, зангиа зэргийг нь авчирч өгдөг байлаа. Огтхон ч андуурч байгаагүй билээ. Бас бусад хувцсыг нь ч мэддэг байсан... Хэрэв өлгүүрт хүрч өлгүүрээс авч чаддаг сан бол пальтог нь зөөх л байсан даа.

	Нэг удаа үл таних хүн ямар нэгэн хэргээр манайд ирсэн юм.Үүдний өрөөнд малгайтайгаа зогсоод ярьж байлаа. Нигер ч тэнд байлгүй яах вэ. Орж ирэгсдийг сонирхож, үнэрлэхийн тулд Нигер, хүн ирэх бүрд үүдний өрөөнд очдог байв. Нигер гэнэт цовхорч нөгөө хүний малгайг нь шүдээрээ хуу татан авч шалан дээр хаячихлаа. Ирсэн хүн эхлээд айсан боловч дараа нь инээж байлаа.

	— Зөв л байна. Энэ ухаантай нохой санаа орууллаа гээч! Айлд орохдоо малгайгаа авах хэрэгтэй. Тэгэхгүй бол айлыг хүндэтгээгүй хэрэг болно... гэж хэлэв.

	Ямар нэг хүн орж ирээд, малгайгаа авахыг мартчихвал Нигер ингэдэг байж билээ. Айлыг хүндэтгэхээ хэн ч мартах ёсгүй болохоор Нигерийн зөв шүү дээ...

	
Нигерийн, хоёр хөршийг эвдрүүлсэн ба эвлэрүүлсэн явдал

	Эцгийн маань хэлснээр Нигер эв найрамдлыг тун их эрхэмлэдэг байсан юм. Нигер хэрүүл зодоонд дургүй байв. Миний санахад ямар нэгэн онцын шалтгаангүйгээр бусад руу довтолж, архирч байгаагүй юм. Зөвхөн ганцхан л удаа онцгой тохиолдлын улмаас нэг нохойг ноцсон тухай би хожим ярих болно. 

	Хүмүүс өөр хоорондоо хэрэлдэхийг ч Нигер тэвчдэггүй байв. Ах бид хоёр зодолдвол зэргэлдээ өрөөнөөс ээж "Нигер!" гэж хашхирахад л болох нь тэр. Нигер тэр даруй хүүхдийн өрөөнд шуугин орж ирмэгц бид больцгоодог сон. Хэн хэрүүл маргааныг үргэлжлүүлбэл түүний зүгээс шийтгэл авна гэдгээ бид мэддэг байлаа.

	Тэр хаздаггүй байсан, харин өвдтөл зуудаг байлаа.

	Нэг удаа ах түүнийг хайхрахгүй байсан учир тэр хэрүүл үүсгэгчийн гараас нь зууж, түүнээс болж, ахын гар дээр хөх толбо тогтож билээ. Тэр нь бүр хэдэн өдөр өнгөрсөн хойно сая арилж билээ. Ингэлээ гэж хэн ч Нигерийг зэмлэсэнгүй. Түүний зөв байсан юм чинь! Нохой хүнийг хүмүүжүүлдэг гэж аав байн байн ярих дуртай байсан нь оргүй зүйл биш байлаа.

	Нэг удаа Нигер манай аав ээжид сайн сануулга өгсөн билээ.

	Тэр бүхэн цөм тун ялимгүй юмнаас болжээ. Зарим үед ямар хэрэг гардаг гэж бодно, яльгүй юмнаас болж сайн хүмүүс ч гэсэн бие биетэйгээ муудалцаж, хоорондоо мэндлэх ч үгүй болдог шүү дээ...

	Айлын маань муур манай цэцэрлэгт оржээ. Тэр хөөндэй барьж байж л дээ. Манайхан бүгдээрээ хөөндэйг хайрладаг байсан юм. Нигер хүртэл тэдэнд халдаж болохгүй гэдгийг мэддэг байлаа. Тэгээд Нигер муурыг хөөн зайлуулжээ. 

	Үүнийг айлын маань охин үзээд «Нигер муурыг минь золтой л барьчихсангүй!» гэж хашхиран бөөн шуугиан тарилаа. Нигер л буруутан болох нь тэр! Үүнээс л бүх юм эхэллээ. Энэ явдал удах тутам их боллоо. Манай хоёрынхон бие биедээ гомдоцгоон, хоорондоо дуугарахаа ч болилоо.

	Харин нэг удаа Нигер харсаар байтал гудамжнаас ямар нэгэн боодолтой юм чирсээр ирэв. Түүнийг шуудан зөөгч хаясан бололтой, Тэр авч яваад гээчхэж л дээ. Нигер түүнийг нь олж, гэр өөдөө чирчээ. Захидал сонин зөөж заншсан болоод тэр шүү дээ. Аав боодлыг авч түүн дээрх бичгийг уншчихаад нохойд буцаан өгч, 

	— Энэ чинь манай юм биш байна. Чи хө, үүнийг айлдаа оруулаад өгчих, хажуугийн айлдаа ойлгов уу? гэв.

	Нохой дуулгавартай гэгч нь боодлыг зуусаар аваачиж өглөө. 

	Цагийн дараа айлын маань эзэгтэй гүйж ирээд, талархсанаа илэрхийлэв. Тэр дугтуйтай юм тун чухал зүйл байсан аж. Айлын маань том хүү цэргийн албанд тушаал дэвшсэн, удахгүй гэртээ ирэх гэж байгаа тухай түүнд мэдэгдсэн байжээ. Мэдээжийн хэрэг үүнд бүгдээрээ баярлалгүй яах вэ.

	Тэр өдрөөс хойш манай хоёрын бүх маргаан тасарч, бүрмөсөн арилсан билээ. Нигерийн ачаар л ийм болсон хэрэг.

	— Өөрөө эвдрүүлж, өөрөө эвлүүллээ гэж аав инээнгээ ярьж байв. Яах ч аргагүй эвийг эрхэмлэгч юм гээч.

	
Нигер, Кадошка хоёр

	Аавд маань хоёр дахь нохойг бэлэглэцгээв. Анчдын дотор аавын олон танил байсан бөгөөд тэд бүгдээрээ нохойд дурладаг, аав ч өөрийгөө «нохойд хорхойтой хүний» нэгэнд оруулдаг байлаа, Иймд тэд аавын нэр өдрийн баярт үүлдрийн нохой бэлэглэхээр шийджээ. Тэр нохой нь тачир үстэй, кадо гэдэг нэртэй нохой байв. Кадо гэдэг нь францаар «бэлэг» гэсэн үг байжээ.

	Ховорхон тохиолдох тэнэгдүүхэн нохойн нэг байсан юм. Инээхээс өөр юу ч хийж чаддаггүй.

	— Кадошка инээгээдэх гэхэд, тэр хамраа атируулан, шүдээ ил гаргаж, сүүлээ шарвалзуулахыг нь хараад элгээ хөштөл инээдэг байлаа. Зөвхөн үүнд нь болж түүнийг гэртээ байлгаж байсан юм.

	Аав түүнийг анчин болгож сургахыг хичээсэн авч амжилт олоогүй юм. Буун дуу гармагц Кадо сүүлээ хавчин, хандсан зүг рүүгээ хурдлан арилж өгдөг бөгөөд ан хийж дуустал олддоггүй байжээ.

	Харин анчид цугларч харих болоход л Кадо газар дороос гарсан мэт хүрээд ирчихсэн бөгсөн биеэ тэр чигт нь шарвалзуулж, яг л инээж байгаа мэт хамраа атируулан шүдээ цухуйлгадаг байв. Ийнхүү маасганаж байгаа нохойг хараад:

	— Ийм тэнэг амьтнаар яах юм бил ээ дээ? гэж цөхрөнгөө барсан аав маань хэлдэг байв.

	Түүнийг юунд ч сургаж чадаагүйдээ сул тавьчихыг ч хүссэнгүй, гэвч ийм залхуу хойрго амьтныг авч байх юунд хэрэгтэй байх сан билээ.

	Түүнийг хэн ч анхаарсангүй, түүнээс ажил хийлгэхийг хэн ч шаардахгүй байлгахын тулд л Кадо санаатайгаар ийм тэнэг дүр үзүүлж байгаа юм гэж ах Шура маань нотолдог байлаа.

	Кадошийг тоглоомд оролцуулах ч аргагүй байсан учир бид төдхөн түүнийг хайхрахаа больсон юм.

	Нигер ч энэ тэнэг нохойг төдий л хайхардаггүй, гагцхүү хэнийг ч гомдоодоггүй өөрийн заншлаараа түүнд халдаж байгаагүй юм.

	Харин нэг удаа Нигер хүртэл тэсэж чадахааргүй явдал гарч Кадошка насан туршдаа мартаж чадамгүйгээр айхавтар ноцуулсан билээ.

	
Нигер, Кадошкийг шийтгэсэн тухай

	Аав анд явахаар зэхэж байлаа. Аавын морийг эмээллэхэд, тэр буугаа авав. Гэтэл нөгөө тэнэгээс тэнэг Кадо маань эзнийхээ анд мордох гэж буйг сайн мэддэг учир буугаа авч байхыг нь үзвэл тэр дороо л хаа нэгтээ зайлан одохоор яардаг байлаа.

	Зальтай нохойны энэ занг сайн мэддэг эцэг маань урьдаас зохион байгуулж, Кадошкийг барьж, тасалгаанд цоожлуулаад мориндоо мордож бэлэн болсон хойноо нохойг аваад ир гэлээ.

	Кадошка ерийнхөөрөө бөгсөө хаялан тэнэгээр инээмсэглэн хүрч ирлээ. 

	— За яах вэ, чи инээж л бай, халцгай биет минь, өнөөдөр чи анд явах л болно. Залхуурч хэвтсэн чинь одоо болно гэж аав хэллээ.

	Тэгээд аав мориноосоо буулгүй нохойг хөтөлсөн боловч тэр гэдсээрээ хэвтэж дөрвөн хөлөөрөө жийн чаргуулдлаа.

	Бид түүнийг өрөвдөж байсан боловч аав уурлаж зөрүүд нохойг эмээл дээр гаргаад ир гэлээ.

	Кадог өргөж тавилаа. Гэвч аавыг гөлмөө давиран хөдөлмөгц, гунигтайгаар гийнаж байсан Кадо морийг самардаж гарлаа. Морь аймшигтайгаар янцгааж, хойд хоёр хөл дээрээ босоод, энэ тэнэг Кадог унагаахын тулд булгиж эхэллээ.

	Бид бүгдээрээ тун их айцгаалаа. Морь юу юугүй л аавыг минь унагаачих гэж буй мэт санагдлаа. Аавд нохойг гэх сөхөө өгөөгүй учир Кадошкийг тавьчихсанд тэр, дорхноо газарт харайн буулаа.

	Айж үргэсэн морио арай л гэж тогтоолоо. Аав энэ өөдгүй нохойн оронцгийг дахин анд авч явахгүй гэж хэллээ.

	Энэ бүхэн Нигерийг байхад болсон юм. Өдий болтол нэг ч удаа бусдыг гомдоож яваагүй сайн санаат Нигер маань, Кадог дөнгөж газарт буумагц, тун хэрцгийгээр дайрч ноцож эхэлсэн учир золгүй Кадошкийг бид арай гэж салгаж авсан билээ.

	Чамаас л болж эзэн маань золгүй явдалд учрах дөхлөө хэмээн Нигер Кадошкид тэгтлээ их уурласан байжээ.

	
Нигер Кадошка хоёр нэг идүүрээс идэхдээ...

	Манайх нохдынхоо хоолыг голдуу л өөр өөр саванд хийж өгдөг байлаа. Гэтэл гай дайрахад нэг төмпөнгийн цараа унасан учир тэднийг нэг савнаас хооллох боллоо.

	Гэтэл юу болсон гэж санана. Хоёулаа нэг зэрэг архиралдаж, бие биеэ ноцон байсан тул хувинтай усаар шүршиж байж арай гэж салгав. Ёстой л дайснууд юм даа!

	Тэгэхэд хүүхэд биднийг хооронд нь, мөн амьтдыг ч эвлэрүүлэхдээ гойд авьяастай Пелагеюшка асрагч маань нэг зугаатай зүйлийг бодож олсон бөгөөд энэ нь юу вэ гэвэл төмпөнг дамнуулан хөндөл тавьчхаад нохдыг өөр өөр зүгээс авчирчээ.

	Бодоод үз л дээ, ухаантай Нигер, тэнэг Кадошка хоёр хэзээ ч хэрэлдэж байгаагүй юм шиг нэг төмпөнгөөс эв найртай иддэг болов. Эвдэрсэн төмпөнг тийм ч хурдан засчхаагүй учир манай ноход нэлээд хэдэн удаа зөвхөн хөндөл модоор заагласан төмпөнгөөс хооллодог байсан юм. Харин хөндлийг нь авмагц л тэд бие бие рүүгээ дайрч, ахиад л ноцолдож эхлэх нь тэр. Үнэхээр зугаатай байгаа биз. Хөндлөн мод гэнэт ийм үүрэг гүйцэтгэчих гэж үү?!

	Энэ үед ноход юу гэж боддог байсан бол сонин хэрэг шүү.

	Магадгүй тэд маань хоёр өөр төмпөнгөөс хооллож байгаа гэж боддог байсан байх даа.

	Тэд хоёулаа учиргүй ховдоглон иддэг байсан нь аль нэгнийгээ жаахан ч болсон илүү идчих вий гэж болгоомжилсных бололтой. Хоолоо идэж дуусчхаад бие биеэ хялалзан харж, хоёр тийшээ явдаг байв. Дараа нь гэнэт л юм үлдээчхээгүй байгаа гэсэн мэт төмпөн рүүгээ зэрэг зэрэг ухасхийцгээнэ. Хөгтэй гээч! Нэг нь өөрийнхөө талаас өнгөрүүлээд хоншоороо шургуултал, төмпөн нь хэдийнээ хоосорсон боловч, бас л ноцолдож гарах нь тэр... Минийх, битгий хүр! гэсэн нь тэр бололтой. Нээрээ инээдтэй хэрэг шүү.

	Хооллох үедээ Нигер Кадошкаас ухаалаг гэхээргүй байсан юм. Ходоод бүхэн ижил ухаантай байдаг бололтой.

	Бид бүгдээрээ үүнийг нь харж наргиан болцгоодог байв. Манай аав заримдаа, тамшаалан долоож буй Нигерийн хажуугаар өнгөрөхдөө түүний нуруун дээр зөөлөн алгадаж:

	— Өө чи, донгио минь! Чамайг тун ч сүрхий хуурч дээ, би чамайг ухаантай нохой хэмээн бодож байсан юм... За яах вэ, яах вэ нэрэлхэлгүй идэж ав! гэж заавал хэлдэг сэн.

	
Нигерийн ачаар Лёша бид хоёр шоколад идсэн ба бөмбөлгүүдээ олсон явдал

	Лёша бид хоёр агаарын бөмбөлөг хөөргөж байлаа. Гэтэл бөмбөлгөө өндрөөс өндөрт хөөргөхийн тулд оосорлосон утсаа тастъя гэсэн бодол надад төрлөө.

	Би бодсоноо дүүдээ хэллээ. Тэр алгаа ташин баярлаж:

	— Би өөрийнхөө бөмбөлгийг бас тэгье! гэж хэллээ.

	Би эгч нь юм болохоор арай л өөрийг бодон дургүйцэж:

	— Чи байз л даа. Хоёулаа ингэе, би өнөөдөр өөрийнхөө бөмбөлгийг хөөргөж, түүндээ бид хоёр шоколаданд дуртай гэж бичсэн захиа уяя. Магадгүй хэн нэг нь бидэнд шоколад ирүүлж болох юм. Тэгвэл нь хоёулаа ахиад чиний бөмбөлгийг хөөргөе гэж хэллээ.

	— Намайг шоколаданд бүр их дуртай гэж бич гэхдээ Лёша "бүүр их" гэдэг үгийг онцлон дуудаж, бүр шоколад олоод амандаа хийчихсэн юм шиг уруулаа долоож байлаа.

	— Чи яасан зальтай юм бэ, чамд ихийг нь ирүүлнэ гэж бод оо юу? Бөмбөлөг чинь минийх шүү дээ гэж би хэллээ.

	— Тэгвэл өөрийнхийгөө хөөргөнө гэж дүү минь зөрж, чарлахад бэлхнээр уруул нь өмгөнөж байлаа. 

	Ийм хүнийг яая гэх вэ дээ? Маргалдсаны эцэст бид юу л болбол болог гэж бодоод хоёр бөмбөлгөө хөөргөхөөр шийдлээ.

	Цаасны тасархай олж харандаагаа норгоод (харандаагаа норгож бичихэд тод сайхан гарах мэт надад санагдсан юм) тод дармал үсгээр мурийж сарийлан: 

	 

	МАНЯ, ЛЁША БИД ХОЁЛ 

	ШОКОЛАДАНД ДУЛТАЙ, 

	НИГЕР Ч БАС ДУЛТАЙ

	 

	гэж сараачлаа.

	Би тэгэхэд сургуульд ороогүй байсан учир хэрвээ алдаатай бичсэн байвал уучилж болох талтай байв.

	Харин Лёша бүр жижигхэн байсан юм.

	Дараа нь бид хоёр бөмбөлгөө холбож, түүндээ захиагаа уяад оосрыг нь тасаллаа. Бөмбөлгүүд агаарт хөөрч удалгүй үзэгдэхийн төдий хоёр цэг болон хувирлаа. Дараа нь бүр ч бараа нь тасарлаа. Тэгтэл Лёша гэнэт ориллоо.

	— Чи яав аа? гэж би асуув.

	— Бөмбөлгөө авмаар байна гэж тэр нулимс дуслуулан шивгэнэлээ.

	— Бөмбөлөг хөөрөөд явчихсан гэж би хэлэв.

	— Бөмбөлгөө авъя! гэж Лёша зөрлөө.

	— Чи яасан маанаг амьтан бэ. Тэр чинь шоколад авч ирэх гээд хөөрөөд явчихсан шүү дээ! гэж би уцаарлав.

	— Шоколад авч ирэх гээд... хэмээн дүү давтан хэлээд, — Чи түүнийг хэн рүү явуулсан бэ? Тэр хүнд чинь шоколад бий юм уу? гэж дүү охин минь дахин дахин шалгааж байлаа.

	— Бий байх аа гэж би хэдийгээр үүнд өөрөө ч тийм их итгэлтэй байгаагүй боловч Лёшаг тайтгаруулах гэж хэллээ.

	Өнгө алагласан бөмбөлгүүддээ би өөрөө ч харамсаж байснаа хүлээх хэрэгтэй юм. Гэвч яая гэх вэ, өөрсдөө л хүссэнээ хийсэн болохоор хэнд ч буруу тохох арга алга.

	Ингэж бид бөмбөлгүүдээ хөөргөчхөөд, нууцаа чанд хадгалан хариу нь хэдийд ирэх бол гэж хүлээцгээж байлаа. Манайд шуудангаар хайрцагтай шоколадан чихэр захианы хамт гэрт ирэхэд нь манай ээж аав хэчнээн их гайхсан гээ.

	Лёша бид хоёр ч тэднээс дутуугүй гайхаж байсан санагдана. Бид бөмбөлгүүдийг зөвхөн аз туршиж л хөөргөсөн шүү дээ. Аав ээждээ юу хийснээ ярих хэрэгтэй боллоо.

	Аав ээж маань биднийг ийм зугаатай зүйл бодож олсны учир их л удаан инээлдэж байж билээ. Бидний бөмбөлөг Федя гуай гэж нэрлэгдсэн нэгэн цэцэрлэгчийн цэцэрлэгт орж, модонд тээглэн тогтжээ. Тэр модноос бөмбөлгүүдийг авахдаа зурвасыг маань олж уншихдаа Нигерийн нэрийг хамт бичээгүй сэн бол мэдээжээр аль ч Маня, Лёша юм бил ээ, олж чадахгүй байж л дээ. Цэцэрлэгч, Нигерийн нэрийг уншмагц бөмбөлгүүд хаанаас ирсэн болохыг шууд тааварлаж, бидэнд чихэр ирүүлсэн бөгөөд бас өөрийндөө айлчлан очихыг урьсан байлаа.

	Цэцэрлэгчийнд бид аав ээж хоёртойгоо, бас Нигерийн хамт очсон юм. Тун ч сайхан байлаа. Зөгийн балынх нь амттай гэдэг нь. Ганцхан ууртай зөгийнүүд нь л тиймхэн байв. Нэг нь Нигерийн яг хамар дээр нь хатгачихлаа, Түүний хамар нь булуу болтол хавдаж, хоёр өдрийн турш хэлтгий хамартай, инээдтэйгээс инээдтэй амьтан явсан билээ.

	Хэрвээ Нигер тийм алдар цуутай байгаагүй сэн бол бид бөмбөлөг ч үгүй, шоколад ч үгүй хоцрох байсан. Бас Федя гуайтай ч танилцаж чадахгүй байсан байх даа.

	
Нигер түймэрнээр шалгарсан тухай

	Бүгчим халуун зун манай хөрш Солнцевынханд түймэр гарсан юм. Энэ түймэр шөнө гарсан бөгөөд хотын байшингууд дандаа модон байшин байсан тул маш түргэн шатаж, тун ч аймшигтай юм болжээ. Түгшүүр зарлаж, цөм л түймэр унтраах усанд гүйсэн бөгөөд, байшин нь томоо түүдэг гал мэт ноцсоор л байлаа.

	Галын илч төөнөж, тун халуун байсан учир манай цэцэрлэгийн модны навчис хуйлран хорчийж, зөвхөн цэцэрлэгт ургасан том мөчир навчистай хус дөлийг нь хүргэлгүй сүүдэрлэж, манайхыг галаас хамгаалж байлаа.

	Асрагч эх маань уулгалан залбирсаар биднийг сэрээж, ах бид хоёрыг бушуухан хувцаслаж эхэллээ. Ээж маань сэтгэл нь түгшсэн байртай сүүрс алдан, дүүтэй зууралдаж, аав бүх эрэгтэйчүүдийн нэг адил түймэр унтраахад чадах ядахаараа туслахын тулд явсан байлаа. 

	Түймрийн гэрэл их байсан учир тасалгаанд гэрэл асаахын хэрэг ч байсангүй. Биднийг дутуу хагас хувцаслаж, хүүхдүүдтэй нь бид үргэлж хамт тоглодог байсан зэргэлдээх айл (татаарынд) аваачсанд, бид үүдний тавцан дээр нь суугаад, шатаж буй байшингийн дээврээс дээшээ цойлох аварга том дөлийг харж, хүмүүсийн хашхираан, шуугианыг сонсож агаарт шунгинан хөөрөөд биднээс холгүй унах моднуудыг нүдээ чилтэл харж байлаа. Энэ бүхэн нь түгшүүрийн дуу хадааж хотын өнцөг булан бүрээс хүмүүс түймэр лүү ирж байлаа.

	Түймэр унтарч аав ээж маань биднийг авахаар ирэн иртэл нь бид тийнхүү удаан сууцгаасан юм. Буцахдаа үүргэлж, нойрмоглосон биднийг тэврэн аваачсан бөгөөд эхлээд бид тун их айж байсан боловч нойр айдсаас хүчтэй байжээ.

	Маргааш нь бид сэрмэгцээ тоглохоор цугларч, одоо хүртэл утаа савсан байгаа тэр түймэр гарсан газар очиж үзэхээр Нигерээ дуудтал, аав биднийг дэргэдээ суулгаж, Нигер өвчтэй байгаа, тэр түймэрт түлэгдсэн гэж хэллээ.

	Түймэр гарахад айж сандарсан хүмүүс өндөр настай, нүд муутай өвөөг орхин гарцгааж, байшин ид дүрэлзэн шатаж байх үед л түүнийг үгүйлжээ. Тийшээ орохоор хэн нь ч зүрхэлсэнгүй учир аав Нигерийг усаар норгож, "Туу" гэж тухирсан нь "Эрж ол" гэсэн үг байв. Ингэж Нигер тэр халуун гал, утааг үл хайхран шатаж буй байшин руу харван оржээ. Тэр өвгөнийг олж, дээлийнх нь хормойноос хөтөлж, тэндээс гаргажээ.

	Гэвч тэр хоёрыг амь аврагдахын даваан дээр Нигерийн дээрээс ямар нэг хүнд зүйл унаж, түүний тавхай, бөөрийг хүнд гэмтээсэн ажээ. Манай зоригт нохой өөрөө явахын аргагүй болсон тул түүнийг түймрээс өргөж, аваачих хэрэгтэй болсон байв.

	Үүнээс хойш Нигер удаан өвчилсөн юм. Солнцевынхан манайд ирж, өвөөг нь аварсанд нулимс унаган талархлаа илэрхийлж Нигерт бол үргэлж л яс юм уу, амттаныг өгдөг байлаа.

	Манай хот том биш байсан учир удалгүй Нигерийн баатарлаг явдлыг хотынхон цөм дуулцгааж ахиад л нохойг маань янз бүрээр магтаж эхэллээ.


Нигер медаль хүртсэн тухай

	Тэр үеэс хойш манай Нигерийн тухай бараг л домог шиг зүйл яригддаг боллоо. Нэг нь нөгөөдөө ярихдаа өөрөөсөө бага зэрэг нэмэн ярьсаар ер нь энэ дэлхий дээр Нигер шиг ийм нохойг эрээд олохгүй гэх боллоо. Нигер маань эдгэрснийхээ дараа бас нэг гавьяат үйлс бүтээсэн юм. Үүгээр медаль хүртсэн билээ.

	Бид Иртышийн эрэг дээр тоглож байлаа. Нигер ч бидэнтэй хамт байсан юм. Ус руу чулуу, модхон шидэж, "Туу" гэж хашхирахад Нигер чулуудсан зүйлийг олж бидэнд авчрахыг чармайж байв.

	Биднээс холгүй хэсэг хүүхэд усанд орж байсан юм. Иртыш тийм ч дөлгөөн биш, гадаргаар нь том дүгрэг давлагаа хаялж байсан боловч тэр хүүхдүүд шумбаж, далд орж, заримдаа эргээс зөндөө холдон сэлж байлаа.

	Гэнэт хүүхдүүд сандарч эхэллээ.Тэд мөрөн рүү ширтэцгээж хашхиралдаж байв. Бид тэр зүг рүү нь хартал мөрний тэг дунд хэн нэгний нь толгой нэг ил гарч нэг далд орж харагдлаа. Ямар нэг хүүхэд живж байлаа.

	Шурик үсрэн босож Нигерт, 

	— Нигер, туу! туу! гэж хашхиран живж буй хүүхэд рүү гараараа зааж байв. Нигер ус руу харайн орж бүх хүчээрээ сэлсээр живж буй хүүхдэд даруй хүрч, хувцаснаас нь чангаасаар эрэгт ойртож ирлээ. Нохойд туслахаар хүмүүс ч яарлаа.

	Хүүг уснаас гаргахад тэр хэдийн амьсгалж чадахгүй болсон байлаа. Түүнийг сэгсэрч ганхуулж эхэллээ. Түүний амнаас нь ус асгарч ханиалгаж найтааж эхэлсэн боловч амнаас нь гоожих ус усан оргилуур мэт олгойдсоор байв. Дараа нь тэр уйлахтай боллоо.

	Энэ агшинд сэглийчихсэн үстэй хүн уулнаас гүйж ирээд хүүхэд рүү ухасхийн очиж, орилон үсээ зулгааж байв. Нигер тэр хүнийг үнэрлэхээр дөхөж очлоо. Ер нь Нигер тун сониучхан нохой байсан юм. Гэтэл нөгөө хүн Нигер лүү далайж:

	— Чи л энд дутсан байх! гэж хашхирав.

	Хүмүүс бүгдээрээ зэвүүцэж, энэ нохой хүүхдийг чинь аварч байхад та үүнийг хөөж тууж байдаг нь гэжээ.

	Амь гарсан хүүхэд бүр зүгээр болчхоод уйлж, ээжийгээ дуудаж байлаа. Эцэг нь болох нөгөөх эр түүний дэргэд сандчин, үсээ зулгааж байснаа хүүгээ хувцаслаж хөлсний тэрэгчийг дуудан гэр өөдөө явлаа.

	Дараа нь тэр хүн манайд ирж бидэнд талархлаа илэрхийлээд Нигерийг хайрлан илж, медалиар шагнуулахаар хөөцөлджээ. Тэр медаль нь "усанд живэгчийг аварсны төлөө" гэсэн үг бүхий медаль байв.

	Туузан оосортой, яг л тавьтын мөнгөн копеек шиг томоо гэгчийн медаль байлаа. Түүнийг аав хадгалдаг байв. Харин хүүхэд бид өөрсдөө гавьяа байгуулаад шагнуулсан юм шиг энэ медалиар нь үеийнхэндээ гайхуулдаг байв.

	Бид медалийг нь Нигерт үзүүлсэн юм. Гэтэл тэр үнэрлэчхээд тоосон шинжгүй эргээд явчихлаа. Түүнд медалийн хэрэг байсангүй. Амьтныг гагцхүү энхрийлэн хайрлах хэрэгтэй аж.

	
Нигер нас эцэслэсэн нь

	Нигер ингэж л амьдарч байсан бөгөөд нохойн хувьд чамлахааргүй насалж хорь гаруй жил амьдарсан юм.

	Тэр тун олонтоо тус хүргэж байлаа. Хүүхэд биднийг харж хамгаалж өсгөв. Манай байрны манаачид шөнө манахад нь тусалдаг байлаа. Шуудан авчирдаг, захаас хоол хүнс зөөдөг байв. Биднийг сургуульд маань үдэж, сургуулиас ирэхэд минь угтаж авдаг байлаа. Аавтай хамт анд явдаг байлаа.

	Нэг удаа манайх зусланд байхдаа үнээгээ алдчихсан чинь Нигер, хүмүүсийн хамт эрэлд гарч үнээгээ олоход нь тун их тус хүргэсэн юм гэж хожим нь ээж ярьдаг байлаа. Федя гуайд яаралтай юм дуулгах хэрэг гарвал Нигерээр олон удаа захиа хүргэдэг байлаа. Нигер Федя гуайд бараг л бидэнд дассан шигээ тийнхүү дасчхаад бүр уриагүй байхад нь гүйгээд оччихдог удаа байсныг хэлэх хэрэгтэй юм. Арван мод газар гэдэг бол Нигерийн хувьд тосгоны хашаа тойрохтой адилгүй байсан юм. Түүнийг очиход нь үүнээс илүү яах вэ дээ гэмээр дайлдаг байв. Хамгийн амттай ясыг дандаа түүнд өгнө. Сүүг бол дураараа ууна.

	Манайд зочид ирсэн үед Нигерийг тэдэнтэй хамт ширээнд суулгадаг байв. Тэгэхэд ирсэн хүмүүс түүнийг илж, дайлан зарим нь сахрын хэлтэрхий, зарим нь боов авч өгдөг байлаа. Зочдыг явахад Нигер аав ээжийн хамт хаалга хүртэл үдэж гаргадаг байлаа.

	Шинэ жил мөн зул сараар манайх гэртээ ёлк1 засдаг байв. Оройд ёлкон дээр жижиг лавын лаа асааж, том багагүй гараасаа барилцан ёлкоо тойрч дуулалдан бүжиглэж, янз бүрийн тоглоомоор нааддаг сан. Тэгэхэд Нигер мөн л хамт хөгжилдөж, хүн хүн рүү очиж баярлахдаа нүүрийг нь долоохыг чармайн ёлкыг өөрт нь л зориулж зассан юм шиг хөөрдөг байсан ном.

	Заримдаа түүнийг Лёшатай хамт бүжиглүүлдэг байлаа. Ингэхэд Лёша маань дээр үеийн бяцхан охин биш болсон учир түүнд хүрэхийн тулд Нигер хойд хоёр хөл дээрээ зогсоход хүрдэг байлаа. Нигер Лёшагийн мөрөн дээр урд хоёр хөлөө тавиад тэр хоёр тэврэлдэн эргэлдэхэд бид тэднийг тойрон дуулдаг байсан юм. Нигер ингэж амьдарсаар бараг хорин таван жил болоод сүүлдээ тун их хөгширч, доройтон явж чадахгүй ч болов. Үргэлж л өвдөж байдаг боллоо.

	Нохойд туслахаар малын эмчийг дуудсан боловч тэр үед тийм бөглүү буйд газар малын эмч нар гээд байх юм байсангүй. Гэвч нэг малын эмч "Би огтхон ч тус болж чадахгүй нь. Ер нь тэгэхэд Нигерт дээд мэргэжлийн малын эмч ч туслах аргагүй болсон бололтой. Оройтож, яах ч арга алга гэж хэллээ."

	Бас нэмээд Нигерийн хөл нь татчихсан бөгөөд хөгширснөөс болж нүд нь ч сохорлоо. Тэр нил шарх сорвинд баригдаж, бүх шүд нь унасан учир хоол ч идэж чадахгүй, үлгэн салган амьтан болж гүйцэв. Ээж түүнд хамгийн нунтаг зөөлөн хоол өгдөг болсон авч, түүнийг нь арай л гэж иддэг болов. Түүний шархыг карболийн хүчлээр угаадаг байсан боловч эдгэрч дээрдсэнгүй шаналсаар л байв.

	Яах хэрэгтэй вэ гэж томчуул хоорондоо ярилцдаг боллоо. Ийм хөгширсөн амьтныг эдгэрүүлэн эмчлэх нь нэгэнт өнгөрсөн. Ингэж шаналан зовж байгааг нь харахад зүрх шимшрэм байлаа. Хэчнээн хэцүү байсан боловч түүнийг буудах эсвэл хор өгч алахаас өөр замгүй гэж шийдэцгээв.

	Гэвч манайхаас хэн нь ч ингэхийг зүрхэлсэнгүй. Яг энэ үеэр өөр нэгэн хотоос эгч нагац манайд зочилж ирлээ. Тэр эгч эмийн санд ажилтай бөгөөд амьтанд тун дургүй, хэзээ ч тэднийг тэжээж байсангүй. Нагац эгч өөрөө хор найруулж хүнж, хүнцэл мэтийн хортой эмийг хэрчим маханд хийж Нигерт ойртон очиж цэцэрлэг рүү дуудлаа ... Үүнээс, хойш Нигерийн харц надад олон жилийн турш харагдсаар байсан гэж хожим нь ярьсан билээ. Нигер гэнэт ахин хараа орсон мэт болсон ажээ. Цэцэрлэгт ороод Нигерт хортой махыг өгөхөд тэр идсэнгүй, зөвхөн нагац эгч өөд ахин нэг хараад, дараа нь нулимс унаган уйлж, толгойгоо гудайлгаснаа гэлдэрсээр холдон явжээ.

	Зэмлэл гунигаар дүүрсэн нүднээс нь нулимс хэрхэн асгарч байхыг би сайн харсан гэж нагац эгч ярьсан билээ. "Бүх насаараа үнэнч шударга хүчин зүтгэсний минь хариу энэ гэж үү? гэж түүний харц хэлэх шиг болжээ. Дахин түүнд хор өгөхийг нагац эгч зүрхэлсэнгүй. Үүнээс хойш нагац эгч амьтанд бүр өөрөөр хандах болсон билээ.

	Гэвч түүнийг чухам яах хэрэгтэй вэ? Нохой зовж яс арьс болтлоо турж эцлээ... Ганцхан буудах л үлдлээ.

	Аав өөрөө түүнийг хийж чадсангүй, нэгэн танилаасаа гуйгаад, өөрөө тэгэхийг нь үзэж сонсохгүйн тулд хол оо ууланд явлаа. Дараа нь энэ танил хүнтэй бид уулзан ярилцахад тэр Нигерийг дурсан:

	— Сохор, дүлий, тахир дутуу болсон мөртөө хэчнээн ухаантай нохой байсан гэж санана, би түүнд ойртон очиход тэр үхэл гэтэж байгааг мэдсэн мэт өндийж надаас зугтахыг хичээж байсан ... Дараа нь сууж, чихээ өргөн, харахдаа: "Яая гэх вэ, нэгэнт шийдсэн юм бол бууд л даа..." гэж зэмлэх мэт харцаар харж байлаа.

	Энэ анчин амьдралдаа олон баавгай, чоныг агнаж явжээ. Сойр, хур, ногтруу, ойн сараалж (шаншмаа) зэрэг хэчнээн ч олон агнуурын шувуу агнасныг тоолоод баршгүй юм. Гэтэл Нигерийг хороохоор гар далайж чадсангүй. Тийм ээ, чадаагүй юм. Түүний харалган нүдэнд хэчнээн уйтгар гуниг тодорсныг үзээд бууны гох дарах чадал хүрээгүй гэж хожим нь тэр үргэлж ярьдаг байж билээ.

	Тэр үед бид гэртээ уйлаан майлаан болж, Нигерээс хагацах болсондоо харамсаж байлаа. Гэтэл харсаар байтал нөгөө анчин буцаад ирж явна, бас хойноос нь манай Нигерхэн чирэгдэн сажилсаар ирж явах нь тэр. Хөл нь хөшилдөж, хоёр тийшээ найган ганхаж байсан боловч ямар ч л гэсэн гэр өөдөө тэмүүлсээр... Өөр хаачих ч бил ээ дээ? Тэр бүх л насаа энд өнгөрүүлсэн шүү дээ...

	Нигерийг ахин олж харсандаа бидний баярласныг хэлээд яах вэ. Нигер амьд байлаа, амьд шүү! Үгүй, Нигерийг алж боломгүй байсан юм!.. Нигер намайг, Лёшаг Жучкийг ер бүгдийг нь асарч байсан шүү дээ...

	Гэсэн ч түүний үхэл тун ойртсон байлаа.

	Өглөө нь Нигер хаалга самардаж гарахыг гуйж байхыг нь ээж сонсжээ. Ээж түүнийг гаргахад, тэр үүдний шат руу буухдаа өнхөрч дараа нь арай ядан өндийсөн боловч, дахин унаж, (хөл нь түүнийг даахаа хэдийнээ больжээ) саравч руу мөлхжээ. Бид түүнд туслах гэтэл аав биднийг хориглож

	— Хэрэггүй. Сүүлчийнх нь хоромд саад болоход амьтад дургүй байдаг юм. Байгалийн жамд саад хийх хэрэггүй. Тэр чинь биднээс ухаалаг ... гэж билээ.

	Бид, хоёр цагийн дараа саравчинд ирэхэд Нигер үхсэн байлаа.

	Бид манай эртний үнэнч нөхрөө цэцэрлэгтээ оршуулж, өөрсдөө хөшөө босгон чулуу гурвалжлан өрж, түүнийгээ шавардаж шохойдсон билээ. Яг тэр үед манай байшинд засвар хийж байсан учир тэндээс энэ бүгдийг авсан юм. Хөшөөгөө тойруулан цэцэрлэг байгуулж, голт борын цэцэгсийн, мөн далан хальстын бутыг суулгаж, далан дээр нь олон өнгийн шилний хэлтэрхий шигтгэж

	 

	«Н И Г Е Р»

	гэж бичсэн билээ. 

	 

	[image: зурах-г агуулсан зураг

Автоматаар үүсгэсэн тайлбар]

	 

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: Image]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

